
RELACION 

PËR PROJEKTVENDIMIN

PËR
“DISA SHTESA DHE NDRYSHIME NË VENDIM NR. 1178, DATË 24.12.2020 “PËR PËRCAKTIMIN E DOKUMENTACIONIT DHE RREGULLAVE TË HOLLËSISHME TË EVIDENTIMIT TË NDËRTIMEVE PA LEJE”


I. QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
[bookmark: _Hlk154648502]Ministri i Shtetit për Pushtetin Vendor është angazhuar në përgatitjen e këtij projektvendimi në përputhje me fushën e veprimtarisë shtetërore që ka në kompetencë sipas vendimit nr.557, datë 04.10.2023 të Këshillit të Ministrave, “Për përcaktimin e fushës së përgjegjësisë shtetërore të Ministrit të Shtetit për Pushtetin Vendor”.  
Objekt i këtij projektvendimi është: 
· nxitja e përfundimit të procesit të legalizimit të ndërtimeve pa leje sipas legjislacionin në fuqi si dhe VKM-së nr.435, datë 26.06.2024 “Për një shtesë në vendimin nr.867, datë 10.12.2014 të Këshillit të Ministrave “Për procedurat e bashkëpunimit në institucionet e administratës shtetërore” nëpërmjet dhënies së kompetencës Bashkive për të kryer procesin e evidentimit në terren të gjendjes ndërtimore. 
· rregullimi ligjor i rolit të stafit të Bashkisë në VKM-në e posaçme që parashikon procedurën dhe përgjegjësinë e stafit teknik që kryen evidentimin në terren. 
· rritja e eficiencës të procesit administrativ të bashkëpunimit midis ASHK-së dhe Bashkive parashikuar në VKM-në nr.435, datë 26.06.2024 “Për një shtesë në vendimin nr.867, datë 10.12.2014 të Këshillit të Ministrave “Për procedurat e bashkëpunimit në institucionet e administratës shtetërore”
Qëllimet dhe objektivat e këtij projektvendimi janë në përputhje me Programin e Qeverisë 2021-2025.
II. VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTEVE TË TJERA POLITIKE

Ky projektvendim nuk është pjesë e programit të Përgjithshëm Analitik të Projektakteve për vitin 2024.

Ky projektvendim është në përputhje me “Programin e Qeverisë 2021-2025”.

III. ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Ministri i Shtetit për Pushtetin Vendor sipas VKM-së nr.557, datë 04.10.2023 të Këshillit të Ministrave, “Për përcaktimin e fushës së përgjegjësisë shtetërore të Ministrit të Shtetit për Pushtetin Vendor” bashkërendon punën për hartimin e politikave dhe përgatitjen e akteve ligjore dhe nënligjore të lidhura me veprimtarinë e njësive të vetëqeverisjes vendore (pika 2). Më tej, sipas pikës 3, shkronja b) Ministri i Shtetit bashkërendon punën për propozimin, përmirësimin dhe hartimin e projektakteve ligjore e nënligjore në fushën e decentralizimit dhe vetëqeverisjes vendore. Gjithashtu sipas shkronjës f) Ministri i Shtetit kryen edhe funksione e veprimtari të tjera brenda fushës së përgjegjësisë që i ngarkohen me ligj, marrëveshje ndërkombëtare, vendime të Këshillit të Ministrave apo që nuk i janë ngarkuar speficifikisht një organi apo institucioni tjetër shtetëror, por kanë të bëjnë me vetëqeverisjen vendore. 

Procesi i legalizimit ka implikime si vendore ashtu edhe kombëtare dhe kjo përgjegjësi ndahet edhe ndërmjet niveleve të ndryshme të qeverisjes. 
Me anë të VKM-së nr.435, datë 26.06.2024 “Për një shtesë në vendimin nr.867, datë 10.12.2014 të Këshillit të Ministrave “Për procedurat e bashkëpunimit në institucionet e administratës shtetërore” u krijua një mekanizëm bashkëpunimi i harmonizuar midis ASHK-së dhe 61 bashkive në territorin e Republikës së Shqipërisë me qëllim nxitjen e përfundimit të procesit të legalizimit të ndërtimeve pa leje. Sipas këtij vendimi Bashkia duke qenë entitet më pranë qytetarëve, vepron në rolin e koodinuesit, lehtësuesit dhe ndërmjetësit midis subjekteve (kërkues) dhe ASHK-së. Bashkëpunimi ndërmjet ASHK dhe çdo Bashkie në këtë proces realizohet nëpërmjet Marrëveshjes përkatëse të nënshkruar sipas modelit të Shtojcës A pjesë përbërëse e këtij vendimi. 
Pas hyrjes në fuqi të këtij vendimi, Bashkitë kanë marrë hapat ligjor në përputhje me Ligjin nr.139/2015 “Për vetëqeverisjen vendore” duke miratuar në Këshillin Bashkiak përkatës Marrëveshjen  e Bashkëpunimit. Në përmbushje të detyrimit për informacion periodik pranë Ministrit të Shtetit (pika 12 e VKM-së nr.435, datë 26.06.2024), Bashkitë kanë parashtruar se ata kanë evidentuar nënzonat dhe bllokun gjeografik prioritar në funksion të planifikimit të territorit si dhe kanë vendosur staf në dispozicion për evidentimin në terren. Më tej, Bashkitë kanë filluar të shkëmbejnë informacion në mënyrë të vazhdueshme me ASHK-në si dhe bashkërendojnë veprimtarinë administrative nëpërmjet asistencës dhe mbështetjes teknike në terren (pika 3 e VKM-së nr.435, datë 26.06.2024). 

Bashkia duke qenë pranë qytetarëve është edhe porta e parë ku qytetarët janë drejtuar në lidhje me evidentimin në terren. Pavarësisht se Bashkia, nga pikëpamja teknike i ka burimet njerëzore në dispozicion për të kryer procesin e evidentimit në terren të gjendjes ndërtimore, sipas kuadrit ligjor në fuqi përfaqësuesi i bashkisë nuk ka kompetencën të nënshkruajë dokumentacionin teknik “Akt evidentimi”, Aneks i VKM-së nr.1178, datë 24.12.2020 “Për përcaktimin e dokumentacionit dhe rregullave të hollësishme të evidentimit të ndërtimeve pa leje”. Sipas Kreut IV, pika 20 të kësaj VKM-je, akti i evidentimit në terren mund të nënshkruhet vetëm nga stafi i ASHK-së ose nga subjekti privat i licensuar kontraktuar nga ASHK në përputhje me legjislacionin për prokurimin publik. Për rrjedhojë Bashkitë gjenden përpara faktit që edhe pse kanë kapacitet teknike për të kryer procedurat për evidentimin në terren, nuk kanë kompetencën ligjore për të nënshkruar aktin që materializon këtë procedurë.

Evidentimi në terren dhe bashkëpunimi në këtë fazë të procesit midis stafit të Bashkisë dhe ASHK-së konsiderohet thelbësor për ecurinë e procesit në tërësi. Në këtë aspekt Bashkitë parashtrojnë se nuk mjafton vetëm përfshirja nëpërmjet veprimeve koordinuese/mbështetëse, por lipset përfshirje e qënësishme në procesin e evidentimit në terren. Sa më sipër përbën një kërkesë të vazhdueshme të Bashkive parashtruar edhe gjatë procesit të konsultimit të VKM-së nr.435, datë 26.06.2024, në mbledhjen e Këshillit Konsultativ të datës 23.05.2024. Një nga rekomandimet e miratuara lidhet me nevojën që të “Të faktohet bashkëpunimi real mes bashkisë dhe ASHK-së”. 

Nisur nga burimet njerëzore në dispozicion të këtij procesi nga ana ASHK-së dhe Bashkisë përkatëse, është evidentuar nevoja për të ndërmarrë hapat e nevojshëm ligjor për ndryshimin e VKM-sw nr.1178, datë 24.12.2020 “Për përcaktimin e dokumentacionit dhe rregullave të hollësishme të evidentimit të ndërtimeve pa leje”. 

Nëpërmjet këtij ndryshimi synohet përfshirja e një dispozitë që mundëson kryerjen e procedurave të evidentimit në terren edhe nëpërmjet stafit të specializuar të Bashkisë të caktuar sipas parashikimeve të Marrëveshjes nënshkruar midis Bashkisë dhe ASHK-së në zbatim të VKM-së nr.435, datë 26.06.2024. Si rezultat i dhëniës së kësaj kompetence ligjore, rritet efikasiteti dhe efektiviteti i bashkëpunimit dhe bashkërendimit të veprimtarisë administrative, duke patur parasysh edhe që ASHK duhet të dalë me vendim për legalizimin ose jo brenda 60 ditëve nga data e evidentimit në terren sipas datës së aktit të evidentimit në terren (neni 21 i Ligjit nr.20/2020 si dhe Kreu IV, pika 20 e VKM nr.1040, datë 25.11.2020 “Për përcaktimin e rregullave të zbatimit të kritereve të legalizimit dhe miratimin e modelit të aktit të legalizimit, për ndërtimet pa leje”).

Kompetenca në lidhje me evidentimin në terren nga ana e Bashkive në këtë proces nuk mbivendoset me atë të ASHK-së dhe është në përputhje me parashikimet e Marrëveshjes së Bashkëpunimi (TIP), Aneks i VKM-së nr.435, datë 26.06.2024.

IV. VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR

Baza ligjore mbi të cilën është hartuar ky projektvendim është nenit 100 të Kushtetutës, dhe nenet 17, pika 6, dhe 69, pika 9, të ligjit nr. 20/2020, “Për përfundimin e proceseve kalimtare të pronësisë në Republikën e Shqipërisë”, si dhe nenit 10 të Ligjit nr. 139/2015,“Për vetëqeverisjen vendore”. 

V. VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Ky projektvendim nuk ka për qëllim përafrimin me Acquis Communautaire.

VI. PËRMBLEDHJE SHPJEGUESE E PËRMBAJTJES SË PROJEKTAKTIT

Nga pikëpamja teknike, projektvendimi përmban 3 pika.

Nëpërmjet pikës 1 të projektvendimit riformulohet pika 20 në Kreun IV të VKM-së nr.1178, datë 24.12.2020. Sipas dispozitës së riformuluar tashmë për kryerjen e procedurave të përcaktuara në Kreun II të këtij vendimi (Evidentimi në terren i gjendjes ndërtimore), ASHK-ja mund të veproj nëpërmjet stafit të njësisë të vetëqeverisjes vendore në kuadër të një marrëveshje nënshkuar sipas ligjit ose mund kontraktoj subjekte private të lincensuara në fushat përkatëse, në përputhje me legjislacionin në fuqi për prokurimin publik. Propozimi ruan formulimin ekzistues të VKM-së dhe e zgjeron atë duke i dhënë mundësi edhe stafit teknik të bashkisë të kryejë procedurat e evidentimit në terren, bazuar në marrëveshjen e nënshkruar në zbatim të VKM nr.435, datë 26.06.2024.

Në vijim të këtij propozimi, lind nevoja edhe ndryshimit të Aneksit “Akt evidentimi” duke shtuar tek pjesa “Evidentimi në terren u krye nga..” dhe në të gjitha ekstremitet e tjera të tij përveç “Specialit i ASHK/Përfaqësues i subjektit” edhe “Përfaqësues i bashkisë”. Pjesë përbërëse e këtij vendimi është edhe Aneksi i përditësuar që reflekton ndryshimet si më sipër. 

Në pikën 3 të projektvendimit ngarkohen të gjitha Bashkitë, si dhe ASHK për zbatimin e këtij vendimi. 

Projektvendimi parashikon hyrjen në fuqi pas botimit në Fletoren Zyrtare.

VII. INSTITUCIONET DHE ORGANET QË NGARKOHEN PËR ZBATIMIN E AKTIT

Për zbatimin e këtij projektvendimi ngarkohen ASHK dhe të 61 Bashkitë në vend. 

VIII. PERSONAT DHE INSTITUCIONET QË KANË KONTRIBUAR NË HARTIMIN E PROJEKTAKTIT

Projektvendimi është hartuar nga grupi i punës i përbërë nga staf i Ministrit të Shtetit për Pushtetin Vendor dhe AMVV, bazuar në raportimin periodik të Bashkive sipas VKM-së nr.435, datë 26.06.2024 “Për një shtesë në vendimin nr.867, datë 10.12.2014 të Këshillit të Ministrave “Për procedurat e bashkëpunimit në institucionet e administratës shtetërore”.

Projektvendimi  dërgohet për mendim Ministrisë së Drejtësisë, Ministrisë së Financave, ASHK-së, Këshillin Konsultativ në përputhje me parashikimet e VKM nr.244, datë 17.04.2024 “Për mënyrën e organizimit e të funksionimit të Këshillit Konsultativ të qeverisjes qendrore me vetëqeverisjen vendore”. 

Pas reflektimit të komenteve nga Ministria e Drejtësisë, Ministria e Financave, Këshilli Konsulativ dhe ASHK projektvendimi do të dërgohet për shqyrtim dhe miratim në Këshillin e Ministrave.

IX. RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Ky Vendim nuk ka asnjë efekt financiar pasi stafi që do të angazhohet për evidentimin në terren është staf ekzistues i Bashkisë. 

MINISTRI I SHTETIT PËR PUSHTETIN VENDOR 

Arbjan MAZNIKU 

